
83.

Cangemmo o in tutto o in parte ô culto interno

De giustizia, de spirito e veitæ,

Ch’ô piaxe sorve tutto a-ô re superno,

In rabbinismo, in esterioritæ:

Che ô Çê ô no rie, se ha da sospiâ l'inferno:

Ch’ô regne a-ô meno solo pe meitæ:

Scie ô dominio e l’onô diviso a-ô meno

Sempre fra Satanasso e ô Nazareno.


84.

Animo, amixi, ardî!... No ve sgomente

Do nemigo a sapienza nè e so forse:

Emmo anche noî primma ne-a nostra mente,

E poi ne l’ommo stesso de risorse,

Nè l’ommo, che ne-ô chêu ô l'ha un permanente

Fondo pin de malizia; e ancon ciù forse

Ne-i sostegni ciù stabili di vizii,

Scandali in ato, e a-ô basso pregiudizii.


85.

Da-ô  nemigo con sforsci straordinai

Noi sæmo, me l’aspeto, combattûi,

Spesso anche vinti... ma abbattui non mai;

E se pe caxo anche pe un pö abbattûi,

Presto s’alziemo autoî de neûvi guai

E sempre ciù terribili e temûi:

Funesto, vinçitô, vinto, ancon pezo

O gran Genio do mâ sä ô sempre a mezo.


86.

Coscì l’onô infernale sostegniva

Tlalocco ne-ô diabolico consesso

Con aia e gesto, dove traspariva

L’invidia, l'odio, ô prezumî, ô dispresso

Verso de Cristo e verso chi ô seguiva,

E dove quanto concolcôu, depresso

L’ea ô merito do mæximo, atretanto

L’ea esagerôu do so nemigo ô vanto.

